Demografiese skuiwe maak ‘n impak op gemeentes

Hoe gemaak as ‘n gemeente baie klein word, met geen tradisionele voedingsbronne meer nie?

Dink aan die klein Lutherse gemeentes in die Grensgebied (in die omgewing van Oos-Londen, Oos-Kaap). Hulle is die geestelike nasate van Duitsers wat 150 jaar gelede hier gevestig is en groot invloed op die streek se ekonomie uitgeoefen het.  Vandag kom daar nie meer Duitsers na hierdie omgewing nie.  Die meeste van hierdie gemeentes besef dat hulle werk het om te doen rondom hul identiteitsverstaan en samestelling.

Dink aan talle NG Gemeentes in sentrale stadsgebiede waar lidmate weggetrek het na die voorstede toe.  Daar is geen sprake dat tradisionele NG lidmate (Afrikaanssprekend, blank, middelklas) weer na hierdie omgewings sal skuif nie.   Sommige van hierdie gemeentes neem merkwaardige inisiatiewe, ander begin noustrop trek en oorweeg om hul deure te sluit.  Talle het dit reeds gedoen.

In die SA demografiese konteks woon daar vandag – ironies genoeg – waarskynlik méér mense in die omgewing van hierdie klein gemeentes as ooit vantevore in hul geskiedenis.  Meer mense, maar minder tradisionele lidmate.

Wat is die moontlikheid dat krimpende gemeentes die groter demografiese prentjie sal raaksien?  Baie ignoreer dit, en het oënskynlik nie die vermoë om ‘n verband te lê tussen al die mense van die omgewing en die bediening van die kerk nie.

Gemeentes het almal ‘n prentjie van wat hulle identiteit, roeping en samestelling is.  Hierdie prentjie sluit gewoonlik die omgewing uit.  Daar is weinig plek – konseptueel – vir ‘n visie dat die gemeente die omgewing kan dien en verteenwoordigend kan raak van die demografiese samestelling van die omgewing.

Volgens dr Ryk van Velden, van die Toerustingsburo vir Interkulturele Werkers, is dit veral Protestantse gemeentes wat hiermee sukkel. Katolieke gemeentes aanvaar dit dikwels weer as vanselfsprekend dat hulle gemeenskapskerke is.  Hy vertel van ‘n Johannesburgse woonbuurt waar die demografie sterk geskuif het. Tradisionele wit inwoners is vervang met bruin en veral swart gemeenskappe.  Die NG Kerk (sterwend) staan reg oorkant die Katolieke kerkgebou (lewend, groeiend)  Die een het vanselfsprekend tred gehou met die demografie, die ander een kon nie.

Wat maak dit vir gemeentes moontlik om by die gemeenskap betrokke te raak?  Hoe skuif die prentjie in lidmate se koppe oor wie hulle kerk is en wie kwalifiseer vir lidmaatskap?  Wat kan mens leer by gemeentes wat wel aanpassings maak?

Uit my waarnemings en gesprekke speel die volgende aspekte ‘n rol:

· Daar vind ‘n eerlike gesprek plaas oor die situasie van die gemeente.  Baie van hierdie gemeentes bevind hulle in ‘n oorlewingstryd waar fondsinsamelings ‘n groterwordende rol speel.  Tot lidmate op ‘n dag eerlik vir mekaar sê die gemeente is nie ‘n fondsinsamelaar om die status quo in stand te hou nie.  ’n Openheid om eerlik oor die toekoms te praat, en alle moontlikhede te verreken, ontstaan.

· Die gemeente betree die gemeenskap, of ontvang die gemeenskap, rondom die evangelieboodskap.  Sommige van die klein gemeentes begin die omgewing buite die tradisionele ruimte van lidmaatskap evangeliseer, maak so kontak, en kry lidmate (bekeerlinge) oor grense by.  PE-Sentraal in Port Elizabeth is ‘n baie goeie voorbeeld hiervan.

· Die gemeente begin sosiale nood raaksien, en diensaksies loods in die omgewing.  Sentrale stadsgebiede is harde omgewings waar mense swaarkry.  Sodra die omgewing betree word, ontstaan verhoudings wat die gemeenskap en gemeente vir mekaar laat oopgaan.  PE-Noord in Port Elizabeth is ‘n baie goeie voorbeeld hiervan.

· Daar word leierskap in die gemeente uitgeoefen op ‘n wyse wat lidmate neem na plekke waar hulle nie self sou kon kom nie.  Betekenisvolle beweging oor grense geskied nie sonder vertroue in ‘n leier of die leierskap nie.  Hierdie leiers moet bereid wees om teenstand uit die gemeente konstruktief te hanteer, en moet glo dat konflik die roeping van die gemeente konstruktief kan dien.  Waar konflik vermy word, vind moeilik groei oor grense plaas.

· Die gemeente bou netwerke in die gemeenskap tussen rolspelers wat gerig is op die heil van die omgewing. Die skool word ‘n bondgenoot, of gemeentes wat op ander groepe in die gemeenskap fokus.  Welsynsorganisasies, Nie-Regeringsorganisasies, e.s.m., kan almal belangrike bondgenote word.  Die NG Kerk Cambridge in Oos-Londen word toenemend so ‘n netwerkbouer, en is ‘n uitstekende voorbeeld van hierdie benadering.

· ‘n Skuif van die fokus op oorlewing na die lewer van liefdevolle gemeenskapsdiens.  Krimpende gemeentes is geneig om te dink hulle moet die gemeenskap betree in ‘n poging om te oorleef.  Gou is dit liefde en belangstelling, roepingsbesef en gasvryheid wat die dryfvere word.
Ek dink die vestiging van netwerkverhoudinge in die gemeenskap is baie belangriker as wat ons dink.  Gemeentes voel dikwels onmagtig om ‘n aanknopingspunt in die breër gemeenskap te vind. Hier kan skole ‘n belangrike rol speel, mits gemeentes in ‘n opregte diensbaarheid by die skool betrokke raak.  Voorbeelde is voedingsprogramme, ondersteuning van kinders, hulp met huiswerk, of die ondersteuning van leerders en hul gesinne.
Die NG Gemeente Cambridge het ‘n inspirerende jeugprogram.  Deel daarvan is om in die middae kinders uit ‘n sub-ekonomiese woonstelblok met huiswerk te help.  Die gemeente het ‘n oop tuiste vir hierdie kinders van die Garcia-woonstelle geword.  Die kinders is nou ook deel van die gemeente se jeugprogram en begin Sondae eredienste bywoon.  Dit plaas groot druk op die leierskap, wat uitmuntend deur gemeenteleraar, kerkraadslede en ander gebied word.
Dit val my deurgaans op hoe oop gemeenskappe vir die NG Kerk is.  Terwyl gemeentes dikwels dink hulle sal met vyandigheid bejeën word, gebeur die teenoorgestelde in feitlik alle gevalle.  Soms is dit pligpleging en roepingsbesef wat gemeentes die gemeenskap laat betree.  In alle gevalle is ditgroeiende en wederkerige liefde en wedersydse belangstelling wat hulle daarmee laat volhou.
>>  Hier skryf ek meer oor die beweging van onmagtig na bemagtig, wat belangrike implikasies vir gemeentes het.
>> Lees ook hoe bemagtigde response op gemeenskapsuitdagings werk.
>> Lees gerus ook hoe die NG Kerk PE-Noord nuwe geestelike energie gevind het.
http://ngkok.co.za/reisgeselskap/leierskap/demografie/
